
13Iruñeko Udalak behin-behineko  txostenari egindako iruzkinak




I. Sarrera
Nafarroako Parlamentuko Eledunen Batzarrak erabaki zuen, 2010eko martxoaren 15ean egindako bilkuran eta Nafarroa Bai parlamentu-taldeak hala eskatuta, Comptos Ganberari eskatzea fiskalizazio txosten bat egin zezan Iruñeko Udalaren eta Azvase enpresaren arteko kontratuari buruz.
Nafarroako Comptos Ganberan maiatzaren 4an sartu zen gutunean ondokoa zioen Iruñeko alkateak: “Iruñeko Udalak iragan martxoaren 4an egindako bilkuraren ostean, gutun honen bidez eskatu nahi dizut fiskalizazio txosten bat egiteko, Etxez Etxeko Laguntza Zerbitzua emate aldera udalak Azvase, S.L. enpresarekin sinatuta daukan kontratuari buruz.”
Nafarroako Comptos Ganberak 2010erako fiskalizazio programan sartu zuen lan hori.
Auditore batek eta auditoriako bi teknikarik osatutako lan-talde batek egin du lana. Era berean, Nafarroako Comptos Ganberaren zerbitzu juridikoen, informatikoen eta administratiboen laguntza izan dugu.
Txostenak lau atal ditu, sarrera honetaz gainera. Bigarrenean aurkezten diren aurrekariek irakurleari aukera ematen diote kontratuaren xede den zerbitzuaren aurrean jartzeko. Hirugarrenean aurkezten dira txostenaren helburua eta norainokoa. Laugarrenean aurkezten dira iritzia eta gomendio orokorrak, eta bosgarrenean iritzi horren oinarrian dauden iruzkinak, ondorioak eta gomendioak.
Eskerrak eman nahi dizkiegu Iruñeko Udaleko eta Asimec enpresa publikoko langileei, lan hau egiteko emandako laguntzagatik.
 TOC \h \z \t "atitulo1;1;atitulo2;2" II. Aurrekariak
Ekainaren 17ko 69/2008 Foru Dekretu bidez onetsitako Gizarte Zerbitzuen Zorroan eskaintzen diren zerbitzuak eta prestazioak lau kategoria hauetan bil daitezke:
· Prebentzioa eta Sustapena.
· Prestazio ekonomikoa.
· Etxean gelditzea.
· Egoitzako laguntza.
Foru eta toki administrazioak ematen ditu zerbitzu horiek, baliabide berekien bidez nahiz enpresa pribatuekiko lankidetza bidez.
Nor bere etxean egon dadin errazte aldera aurreikusitako zerbitzuetako bat da Etxez Etxeko Laguntza Zerbitzua (EELZ). Zerbitzua udalek kudeatzen dute, eta horiek, Nafarroako Gobernuarekin sinatutako hitzarmenen bidez, zerbitzuaren zati bat finantzatzea lortzen dute; beste zati bat erabiltzaileak ordaintzen du, eta gainerakoa toki entitatearen kargura da.
EELZ, funtsean, egunean gehienez ere bi orduz laguntzeaz arduratzen da –norberaren garbitasuna, etxearen garbiketa eta akonpainamendua (sendagilera joateko, zuzemenak egiteko...)–, nor bere etxean egon ahal izatea errazteko helburuarekin.
Iruñeko Udala laurogeita hamarreko hamarkadaren azken urteetan hasi zen zerbitzu hori ematen, formula bikoitza erabilita. Alde batetik, baliabide berekien bidez, eta, bestetik, Miluce kooperatibarekiko kontratazioaren bidez (entitate hori Gaztelanetik sortua da, zeina enpresen sorrera bultzatzen duen enpresa bat baita, kasu askotan egoera zailean dauden langileekin). Geroago, esleipen-hartzailea AMMA izan zen, eta 2007an Azvase enpresak lortu zuen kontratua.
Baliabide berekien bidezko kudeaketarako, etxez etxeko laguntzaileen 35 lanpostu sartu ziren udal plantillan, bitarteko izaeraz bete zirenak, harik eta lanpostuak betetzeko deialdia egin arte. Lanpostuen deialdia ez zen egin, eta sindikatuen errekurtso baten ondorioz heldu zen epaiak udala behartu zuen lanpostuak lan eskaintza publikoan sartzera. Halatan, 2007ko hauteskundeetatik sortu zen korporazioak ASIMEC enpresa publikoa sortzea erabaki zuen 2008an, zerbitzu hori emateko.  Bitarteko langileek ASIMECen sartzeko asmoz aurkeztutako zenbait errekurtsoren ostean, 2009ko uztailean behin betikoz bete ziren enpresa publikoko 35 lanpostu, kasuko oposizioa eginez. 

Alegia, udalak epaia bete zuen, lanpostuak lan eskaintza publikoan sartuta, eta, geroago, zerbitzua kudeatze aldera, enpresa publiko bat sortu zuen, zeinetara eraman baitzituen lanpostu horiek.
Etxez Etxeko Laguntza Zerbitzua kontratatzeko espedientea 2006ko abenduaren 19an onetsi zen, zerbitzua 2007tik aitzina eta urtebetez emateko, lau urtera bitarte luzatzeko aukerarekin.
Esleipena 2007ko martxoan egin zen.
Agindu teknikoen pleguaren arabera, zerbitzuak berekin zekarren gutxienez ere 80.000 ordu ematea etxez etxeko laguntzan, eta gehienez ere 120.000 ordu.
Kontratuaren balio zenbatetsia 10.459.200 eurokoa zen, BEZik gabe, eta urteko gehieneko aurrekontua, berriz, 2.614.800 eurokoa, BEZik gabe.
Esleipena egiteko, besteak beste, ordu bakoitzeko prezioa hartuko da aintzat, zeina gehienez ere 21,79 eurokoa izanen baita, BEZik gabe.
Esleipen-hartzailea behartuta egonen da subrogatzera, ordura bitarteko esleipen-hartzaileko langileen lan-kontratuei nahiz gainontzeko baldintza ekonomiko eta sozialei dagokienez. Subrogazioa egitean AMMA ASISTENCIAL enpresarekiko hitzarmenean ezarritako baldintzak errespetatuko dira (hitzarmena 2006ko urriaren 16an sinatu zen).
Kontratua orduko 18,52 euroan esleitu zen, BEZik gabe (19,81 euro, BEZarekin).
Kontratua indarrean egon den bitartean Azvasek erreklamazio bat aurkeztu du, etxe batetik beste batera joateko denbora zerbitzuko denbora gisa zenbatets dadin. Udalak uste du hori ez dela horrela izan behar. Administrazioarekiko auzien salaren epaiak udalari eman dio arrazoia.
2009ko irailaren 30ean, enpresak jakinarazi zuen ez zeukala kontratua luzatzeko asmorik, eta 2010eko martxoaren 30ean bukatu zen zerbitzuaren prestazioa.
2010ean beste lehiaketa baten deialdia egin zen (gehienez ere urteko 120.000 ordukoa), eta Azvase enpresa izan zen berriz ere esleipen-hartzailea. Lizitazio berri horren prezioa, ordu bakoitzeko, 27,50 eurokoa zen, BEZik gabe, eta orduko 24,75 euroan esleitu zen, BEZik gabe (25,74 BEZarekin).
 TOC \h \z \t "atitulo1;1;atitulo2;2" III. Helburua, norainokoa eta mugak
Lanaren helburua da erantzun bat ematea Parlamentuaren eta udalaren eskariei, eta, horrenbestez, Etxez Etxeko Laguntza Zerbitzua emate aldera Iruñeko Udalak eta Azvase enpresak 2007an sinatutako kontratua fiskalizatzea.
Helburu nagusi horrekin batera, zerbitzua enpresa publiko baten eta kontratupeko beste baten bidez emateak dakartzan ondorioak aztertuko dira.
Lana egiteko, Azvase enpresaren kontratazio-espedientea eta horren betetzeari buruz dagoen dokumentazioa aztertu dira. ASIMECi buruzko dokumentazioa aztertu da, bai eta etxez etxeko laguntza zerbitzuari buruz udalak eman dizkigun azterlanak eta Azvasek aurkeztutako errekurtsoari buruz dagoen dokumentazioa ere.
Lana egin da sektore publikoaren auditoriari dagokionez Espainiako Estatuko Kanpo Kontroleko Organo Publikoen Koordinazio Batzordeak onetsiriko eta Comptos Ganbera honek bere fiskalizazio-eskuliburuan garaturiko printzipioei eta arauei jarraituz.
Lana mugatuta egon da; izan ere, zaila da datuak erkatzea, bi enpresek baliatzen dituzten kudeaketa-ereduak ezberdinak direlako, enpresek udal zerbitzuei aurkeztutako datuak homogeneoak ez direlako eta dauden datuen tratamendua sistematikoa ez delako.
 TOC \h \z \t "atitulo1;1;atitulo2;2" IV. Iritzia eta gomendio orokorrak
Nafarroako Comptos Ganberak eginiko lanetik ondoko iritzia heldu da:
Esleipenari buruz:
Kontratazio arloko araudian ezarritako izapideekin bat esleitu da kontratua.
Exekuzioari buruz:
Zerbitzuaren gaineko eskaria aurreikusitakoa baino handiagoa izan da, eta hasieran kontratatutako orduak baino ehuneko 30 gehiago inguru egin dira hiru urteotan; hartara, kontratuan kasuan kasuko aldaketak egin behar izan dira, zenbaitetan lanak egin ostean egin ere.
Hilabete batzuetako fakturetan, behar baino ordu gehiago fakturatu ditu enpresak (udal zerbitzuek egiaztatu dutenez, 734 ordu eta 15.156 euro), ondoko hilabeteetan erregularizatu direnak.
Enpresak administrazioarekiko auzi-errekurtsoa jarri du, joan-etorrietako denbora laneko denbora gisa zenbatzeari buruzkoa. Epaia udalaren aldekoa izan da ( 78.448 euro itzultzea eskatu du kontzeptu hori dela eta).
Udalak 2009ko abenduko faktura bat atxiki zuen, 144.927 eurokoa. Faktura horren erregularizazioa eta epaiaren zenbatekoa 2010eko abenduan egin da.
2009ko irailean, enpresak jakinarazi zuen ez zeukala 2010eko martxotik aitzina kontratua luzatzeko asmorik.
Beste auzi batzuei buruz:
Zerbitzua, funtsean, bi enpresak ematen dute –bata kontratupekoa da, eta bestea udalarena–, eta zein bere irizpideen arabera jarduten da. 

Enpresek udal zerbitzuei aurkeztutako datuak ez direnez homogeneoak, zail da zerbitzuaren informazio globala prestatzea, eta ikusi ahal izan denez, enpresak lan egindako ordu gisa zenbatutakoak baino ordu gutxiago fakturatzen zaizkie erabiltzaileei.
Bi enpresek egindako lana elkarri gainjartzen zaio auzo guztietan eta, zenbaitetan, erabiltzaile berberengan.
Erabiltzaileen gogobetetasun-inkestak erakusten duenez, zerbitzua, oro har, ongi baloratuta dago, eta erabiltzaileek ez dute bereizten familia-langileak zer enpresatakoak diren, haien erreferentzia udala baita.
Hori dela eta, hona gure gomendioak:
· Lana egin aurretik egitea kontratuen gaineko aldaketak.
· Aztertzea ea egungo kudeaketa-sistemak mesede egiten dion dauden baliabideak hobeki aprobetxatzeari, eta, kasua bada, beste aukera batzuk aztertzea, esate baterako entitate bakar baten bidezko kudeaketa, auzoen araberako banaketa egitea entitateen artean, eta abar. Hori guztia, kontuan hartuta zerbitzuaren helburu nagusia dela mendetasun maila handiagoa edo txikiagoa duten pertsonei laguntzea, nor bere etxean egon ahal izan dadin.
· Informazio-sistema homogeneo bat ezartzea bi enpresentzat, halako moduan non zerbitzuaren arduradunek behar dituzten datuak izanen dituzten, zerbitzua bere osotasunean aztertzeko, eta erabiltzaileei egiaz lan egindako orduak fakturatu ahal izateko, udalak ordainarazitakoen eta egiaz egindakoen arteko alderik gertatu gabe.
· Argi ezartzea enpresen artean lanak esleitzeko irizpideak, eta horien eta udalaren arteko harremanak orain arte bezalakoak izaten jarraitzen badu, saiatzea ASIMECek lana izan dezan dituen ordu guztietarako, eta gainontzekoak Azvaseri igorri.
 TOC \h \z \t "atitulo1;1;atitulo2;2" V. Iruzkinak, ondorioak eta gomendioak
Atal honetan aurkezten ditugu lan honi eragiten dioten gertakari nagusiak, arestian emandako iritzia ulertzen laguntzen baitute, bai eta egindako lanetik heldu diren ondorioak eta gomendioak ere.
V.1. Esleipena
Kontratazio-espedientea –zerbitzua urtebetez ematekoa, lau urtera bitarte luzatzeko aukerarekin– 2006ko abenduan onetsi zen. Urtean gehienez ere 120.000 ordu eginen direla uste da (ordu bakoitza 21,79 euroan, BEZik gabe); hortaz, kontratuaren gehieneko balioa, lau urteetarako, 10.459.200 eurokoa izanen da, BEZik gabe.
Esleipena prozedura ireki bidez egiten zaio eskaintzarik onenari. Zerbitzuaren prestazioari buruzko proiektua 70 puntura bitarte baloratzen da, eta eskaintza ekonomikoa, berriz, 30 puntura bitarte.
Esleipen-hartzailea behartuta dago subrogatzera lan-kontratuetan eta gaur egungo esleipen-hartzaileak kontratuaren xedea betetze aldera bideratutako gainontzeko baldintza ekonomiko eta sozialetan, AMMA ASISTENCIALeko enpresa hitzarmenaren aurreakordioan ezarritako baldintzak errespetatuta.
Lehiaketara sei enpresa aurkeztu ziren, eta, eskaintzarik onena zenez, Azvasek irabazi zuen lehiaketa, egin zuen eskaintza ehuneko 15 merkeagoa baitzen.
Kontratazio mahaiak eskatu zion, esleipen-proposamena egin aitzin, eskaintza ekonomiko orokorraren nahiz proiektu teknikoaren zenbait alderdiren xehetasunak aurkez zitzan.
Esleipena 2007ko martxoan onetsi zen, eta jarduera 2007ko apirilaren 1ean abiatu zen. Ondoko taulan ageri den bezala banatzen da bi ekitaldietan urtebeterako ordu-aurreikuspena, ordu bakoitzeko 19,81 euroko prezioan (18,52 euro, BEZik gabe):
	Urtea
	Orduak
	Prezioa
	Zenbatekoa

	2007
	90.000
	19,81
	1.738.476

	2008
	30.000
	19,81
	594.492

	Guztira
	120.000
	
	2.377.968


V.2. Betetzea
V.2.1. 2007ko apirila-2008ko martxoa
Zerbitzua ematen hasi zen lehen hilabetetik gainditu ziren aurreikusitako orduak, eta, horrenbestez, aurreikusitako 90.000 orduen lekuan 114.760 ordu egin ziren. Tokiko Gobernu Batzarrak 2007ko abenduaren 28an hartutako erabaki bidez onetsi zen 26.000 ordu gehiagorako baimena ematea. Udal kontu-hartzailetzak espedientean jasota utzi zuen igoera ehuneko 20tik goitikoa zela, eta, beraz, Kontratuei buruzko Foru Legeko 107. artikuluko aldaketa-prozedura jarraitu beharra zegoela.
Hona aldaketa horren ondoriozko banaketa:
	Urtea
	Orduak
	Prezioa
	Zenbatekoa

	2007
	116.000
	19,81
	2.298.702

	2008
	4.000
	19,81
	79.266

	Guztira
	120.000
	
	2.377.968


2008ko apirilaren 15eko erabaki bidez, 2008ko lehen hiru hilabeteetarako kontratua aldatu behar izan zen (38.000 ordu gehiago).
Alegia,  hamabi hilabeterako kontratatutako 120.000 orduak (90.000+30.000) 153.691 bihurtu ziren egiatan (114.760+38.931), eta hasierako kreditua, 2.377.968 eurokoa, 3.045.596 eurokoa izatera igaro zen egiaz bete zenean.
Nabarmendu beharra dago martxoan bi faktura aurkeztu zirela. Lehendabizikoa 10.300 ordukoa zen (204.108 euro), eta bigarrena, berriz, 1.022 ordukoa (20.260 euro).
Ordainketak egiteko adina kreditu ez zegoenez –aldaketa, izan ere, apirilean onetsi zen–, 10.533 euro ordaindu ziren berandutze interesetan.
V.2.2. 2008ko apirila-2009ko martxoa
2008ko apirilaren 15eko erabaki bidez onetsi zen kontratuaren lehen luzapena, ondoko banaketaren arabera:
	Urtea
	Orduak
	Prezioa
	Zenbatekoa

	2008
	90.000
	20,65
	1.858.383

	2009
	30.000
	20,65
	619.461

	Guztira
	120.000
	
	2.477.844


2008ko abenduaren 23an kontratuaren aldaketa bat onetsi zen, 30.000 ordu gehiago baimenduta. Horietako 18.000 2008ko bederatzi hilabeteei zegozkien, eta gainontzeko 12.000 orduak, berriz, 2009ko lehen hiru hilabeteei.
Halatan, kontratatutako 120.000 orduak 148.949 ordu bilakatu ziren egiatan (110.682 eta 38.267), nahiz eta etxetik etxerako joan-etorrietako 2.657 ordu deskontatu fakturazioan.
Azpimarratu beharra dago iraileko fakturak sinatu arte denbora asko igaro zela, zerbitzuko teknikariek uko egin ziotelako sinatzeari, argi ez zeudelako eta akatsak detektatu zituztelako. Udal zerbitzuek ekainetik irailera bitarteko orduei buruz egindako azterketatik ondorioztatu da  behar baino 734 ordu gehiago fakturatu zirela –15.156 euro, alegia–, egiaztatu ahal izan denez ondoko hilabeteetan erregularizatu zirenak.
2008ko uztailean, Azvasek administrazioarekiko auzi-errekurtsoa aurkeztu zuen, joan-etorrietako denbora prestazio-denboraren barruan ez hartzeko erabakiaren aurka.
V.2.3. 2009ko apirila-2010eko martxoa
2009ko martxoaren 24an bigarren luzapena onetsi zen, ondoko banaketarekin bat:
	Urtea
	Orduak
	Prezioa
	Zenbatekoa

	2009
	90.000
	20,90
	1.880.685

	2010
	30.000
	20,90
	626.895

	Guztira
	120.000
	
	2.507.580


2009ko abenduaren 22ko erabaki bidez kontratuaren aldaketa bat onetsi zen, 32.000 ordu gehiago baimenduta. Horietako 20.000 2009ko hilabeteei zegozkien, eta 12.000, berriz, 2010eko lehen hiru hilabeteei.

Halatan, kontratatutako 120.000 orduak 148.949 ordu bilakatu ziren egiatan (110.682 eta 38.267). 2009ko apiriletik abendura bitarteko 116.936 orduetatik ordaindu gabe daude 6.936 (144.927 euro), atxikita gelditu direnak harik eta Azvasek 78.449 euro itzuli arte, 2007ko eta 2008ko ekitaldietan joan-etorrietako orduei dagozkienak. 

Nabarmendu beharra dago Azvasek, 2009ko irailean, kontratua luzatzeko asmorik ez zeukala adierazi zuela, eta 2010eko martxoaren 30ean bukatutzat eman zen haren betebeharra.
V.2.4. Kontratuaren luzapena
Beste lehiaketa baterako deialdia eginda, kontratua esleipena egin bitarte luzatu zen. Esleipena 2010eko abuztuan egin zen, eta enpresa berari esleitu zitzaion kontratua. Epe horretan, 2010eko apiriletik uztailera, 50.000 ordu inguru fakturatu dira, milioi bat euroan.
Laburbilduz, hiru urteotan 120.000 ordu kontratatu ziren, baina egiatan 150.000 ordu inguru egin ziren; hortaz, kontratu-aldaketak egin behar izan dira. Ikusi denez, akatsak daude fakturetan, gutxienez ere 15.156 euro egiten dutenak, eta Azvasek erreklamazio bat aurkeztu du, 78.449 eurokoa, joan-etorrietako denbora dela-eta. Abenduko faktura bat atxiki da, 144.927 eurokoa.
Esleipen-hartzaileak ez zuen 2010eko martxotik aurrera kontratua luzatu, baina zerbitzua ematen jarraitu zuen lehiaketa berria ebatzi arte (lehiaketan enpresa bera gertatu zen garaile).
V.3. Errekurtsoa
2008ko otsailean kontratua interpretatzeko espediente bat abiarazi zen, eta urte bereko ekainean Gobernu Batzarrak ezarri zuen etxez etxeko laguntzako langileen joan-etorriak ez zitezela sar zerbitzua ematen den denboraren barruan.
Azvasek aldezten du esku-hartzeko orduak, lan-kontratudun langileen lanorduaren baliokidea baita, berekin daramala joan-etorrietako denbora.
Udalaren ustez, aldiz, zerbitzuaren garapenari egotz dakizkiokeen faktoreak, esaterako langileak harat-honat edo geldirik dauden tarteak, orduko ordaindu beharrekotik at gelditzen dira. 

Ogasun alorreko bulego teknikoaren azterlan batean oinarrituta, Gobernu Batzarrak 2009ko martxoaren 17an erabaki zuen eskatzea 78.448 euro itzul zitezen, 2007ko ekitaldian eta 2008ko urtarriletik ekainera bitarte joan-etorrietan emandako orduak zirela eta.
Azvasek administrazioarekiko auzi-errekurtsoa aurkeztu zuen 2008ko ekaineko erabakiaren aurka, eta 2010eko urtarrilean auzitegiak Azvase enpresaren errekurtsoa ezetsi zuen eta, hartara, arrazoia udalari eman zion.
V.4. Bestelakoak
Etxez Etxeko Laguntza Zerbitzua udal plantillako, Azvase enpresako eta ASIMEC udal enpresako bost familia-langilerekin ematen da. Esku hartzeko erabakia auzo-unitateetako gizarte-langileek hartzen dute, udal koordinatzailearekin batera.
Enpresek kudeaketarako erabiltzen dituzten irizpideak ez datoz bat. Halatan, fakturatutako ordu bakoitzeko ordaintzen zaio Azvaseri, eta ASIMECi, berriz, funtzionatzeko ekarpen bat egiten zaio.
Bi enpresek erabiltzen dituzten kudeaketa-ereduak ezberdinak izateak eta zerbitzuan informazio homogeneorik ez egoteak eragiten dute ezberdintasunak egotea aztertutako datuetan eta azterlanetan, edo ez edukitzea beti eskueran behar den informazio guztia.
Halatan, adibidez, ikusten dugu ezberdintasunak daudela lan egindako orduen edo udalari fakturatutakoen eta erabiltzaileei fakturatutakoen artean. Ezberdintasun horiek sortzen dira zerbitzuari jakinarazi gabeko lan-aldaketen ondorioz, erabiltzaileari igortzen ez zitzaizkion laguntzarik gabeko egunen ondorioz eta arazo informatikoen ondorioz, zeren kalkuluak asteka egiten dira –hilean, lau–, eta ez egunka. 2007ko eta 2008ko ezberdintasunetan sartzen dira joan-etorriei dagozkien orduak, lehen aipatutakoak.
Adierazi digutenez, ezberdintasun horiek jada ez ziren adierazgarriak 2010ean; izan ere, udala, arazoaz jabetuta, ezberdintasunak zuzentzeko neurriak jartzen ari da.
Lanak esleitzeko –udal koordinatzaileak egiten du modu zentralizatuan–, lehenik eta behin saiatzen dira ASIMECen orduak betetzen, Azvasek baino ordu gutxiago dituelako, eta halakorik egin ezin bada, zerbitzua Azvaseri ematen zaio.
ASIMECek bere langile berekiak ditu 2009ko uztailetik aurrera, eta 2010ean beste oposizio bat egin du, eta, hartara, 2011tik aurrera 55 familia-langile edukiko ditu. Etxez etxeko laguntzan aurten 63.700 ordu egitea aurreikusten du.
Errealitatean, bi enpresek auzo guztietan lan egiten dute, eta etxe berean zerbitzu ematera ere irits daitezke, eta horrek, gure ustez, baliabideen aprobetxamendu egokia zaildu dezake. 

Ondoko taulan ikus daiteke bi enpresen jardueraren laburpen bat. Ezin izan dugu udalak zuzenean emandako zerbitzuarekin alderatu, ez daukagulako horri buruzko daturik. Taulatik ondorioztatzen den informazioa baloratzeko, kontuan hartu behar dira ondokoak:
· Datuak hainbat iturritatik heldu dira, zenbait kasutan zenbatespenak dira, eta zenbaitetan ez dago horiek egiaztatzerik.
· Azvase enpresari egiatan lan egindako orduak ordaintzen zaizkio, eta ASIMECi, berriz, haren aurrekontua finantzatzeko ekarpen bat egiten zaio.
· ASIMEC, esan bezala, sortze-prozesuan egon denez, 2011tik aurrera uler daiteke zerbitzua normaltasunez emateko moduan egonen dela.
· Azvaseri egindako ordainketetan BEZa sarturik dago, eta ASIMECen kasuan ez da BEZa sartzen, funtzionatzeko ekarpen bat delako.
· Urteko lanaldiaren eta egiazko lanaldiaren arteko ezberdintasuna gertatzen da koordinaziorako eta prestakuntzarako emandako denboragatik.
· Bi enpresek koordinaziorako erabilitako denbora ezberdina da.
	
	UDALA - ENPRESAK
	UDALA - ERABILTZAILEAK
	 

	
	Azvase
	ASIMEC
	Azvase
	 
	ASIMEC
	 

	URTEAK
	Ordu kopurua
	Ordainketak
	Ordainketak/orduak
	Ordu kopurua
	Ordainketak (1):
	Ordainketak/orduak
	Ordainketak/egiazko orduak
	Erabiltzaileei fakturatutako ordu kop.
	Aldea
	Iruzkinak
	Erabiltzaileei fakturatutako ordu kop. 
	Aldea
	Iruzkinak

	2007 (apiriletik aitzina, apirila barne)
	114.760,00
	2.274.130,06
	19,82
	
	
	
	
	104.642,87
	10.117,13
	 
	 
	
	 

	2008 (2)
	149.613,13
	3.001.507,73
	20,06
	Memorian ez da jasota ageri
	551.000,00
	
	
	139.913,00
	9.700,13
	 
	13.646,92
	
	 

	2009
	155.202,06
	3.233.697,39
	20,84
	38.017,00
	1.271.141,00
	33,44
	21,44
	149.122,28
	6.079,78
	 
	31.977,70
	6.039,30
	 

	2010
	87.913,25
	1.831.048,96
	20,83
	42.000,00
	1.274.000,00
	30,33
	
	85.974,01
	1.939,24
	Uztaila bitarte
	27.532,65
	13.027,35
	Iraila bitarte (3)

	Iturria
	Azvaseren fakturazioa
	Azvaseren fakturazioa
	
	EELZko memoria eta ASIMECen zenbatespena
	Udalaren kontabilitatea
	
	
	EELZren koordinatzailea
	
	
	EELZren koordinatzailea
	
	


(1) ASIMECek lortutako irabaziak 4.939,23 eurokoak izan dira 2008an, eta 65.654,14koak 2009an
(2) ASIMECen datuak, 2008ko abuztutik aurrera
(3) 2010eko orduetako aldea, irailera bitarte
(4) ASMIMECen auditoriako txostena, 2009koa
	
	
	
	
	2009an lan egindako orduen azterketa
	ASIMEC

	
	
	
	
	Familia-langileen batez besteko plantilla, 2009koa (4)
	40,03

	
	
	
	
	Urteko lanaldia
	
	1.592,00

	
	
	
	
	Egiazko lanaldia
	1.481,00

	*
	EELZko erabiltzaile kop./EELZren memoria (E.1.1)
	
	
	Egiazko lanorduak
	59.284,43

	2007
	1.712
	
	
	Erabiltzailea artatzeko orduak
	38.017,00

	2008
	2.025
	
	
	 
	
	 

	2009
	2.091
	
	
	Artatzeko orduak/egiazko orduak
	% 64,13


Taulatik ateratzen den informazioaren laburpen gisa, ondokoa esan dezakegu:
· enpresa bakoitzaren kudeaketa-ereduak eragin handia duela zerbitzuaren emaitzetan.
· aldea dagoela erabiltzailearentzako laguntza-orduen eta ASIMECen egiazko lan-orduen artean.
· aldea dagoela lan egindako orduen eta erabiltzaileei fakturatutakoen artean.
Asimec enpresak egindako zenbatespenen arabera, 2009an lan egindako 38.017 orduen erritmoa ezberdina izan da urtean zehar. Halatan, urteko lehen asteetan lan egindako orduen proiekzioaren arabera 33.000 ordu ateratzen dira, eta azken asteen arabera, berriz, 42.000 ordu.
Udalak txosten bat egin du EELZaren erabiltzaileen gogobetetasunari buruz; horren arabera, besteak beste, erabiltzaileek balorazio positiboa egiten dute zerbitzuari buruz, eta ez dute bi enpresen arteko bereizketarik egiten; izan ere, erabiltzaileek, oro har, ez dute bereizten langileak zer enpresatakoak diren, alderdi hori ez baita esanguratsua, erreferentea udala denez gero.
Kexak ez dira esanguratsuak, eta lanetarako esleitutako ordutegiei, langileen txandaketei eta prestazioaren denborari buruzkoak dira.
Laburbilduz, erabiltzaileek zerbitzuari buruzko iritzi positiboa dute; zerbitzua bi enpresek ematen dute, eta biak batera jarduten dira auzo guztietan, eta zeinek bere kudeaketa-eredua dauka; ez da homogeneizatu zerbitzura igorri beharreko informazioa, eta homogeneotasun falta horren ondorioz zaila da horren azterketa egitea eta ezberdintasunak eragiten ditu lan egindako orduen eta erabiltzaileei fakturatutako orduen artean.
Txosten hau auditore Jesús Muruzabal Lerga jaunak proposatuta egin da, bera izan baita lan honen arduraduna, araudi indardunak ezarritako izapideak bete ondoren.
Iruñean, 2011ko otsailaren 7an
Lehendakaria: Helio Robleda Cabezas
Iruñeko Udalak behin-behineko  txostenari egindako iruzkinak
Lehendakari agurgarri hori:
Iruñeko Udaleko Gizarte Ongizate eta Kirol Alorrak eskerrak eman nahi dizkio Comptos Ganberari, egindako lanarengatik nahiz etxez etxeko laguntza zerbitzua hobetze aldera egindako ekarpenengatik; izan ere, erakunde horrek ongi dakien bezala, ildo horretan ari gara lanean:  

1. ASIMECek erabiltzaileei arratsaldeko ordutegian zerbitzu emateak aukera emanen du erabiltzaileak zerbitzua ematen duten bi entitateen artean birbanatzeko, halako moduan non zerbitzua optimizatuko baita zerbitzuaren efizientzia hobetuz. 

2. ASIMECekiko kontratu-programa berriak aukera emanen du lan egindako orduak hobeki kuantifikatzeko eta, horrenbestez, informazioa homogeneizatzeko eta bi enpresen errendimendua konparatu ahal izateko. Aukera emanen digu orobat ASIMECen ordainsariak egiaz lan egindako orduetara egokitzeko. 

3. Neurri horiek guztiek aukera emanen digute enpresa bakoitzari esleitutako zerbitzu-orduak hobeki kontrolatzeko, halako moduan non, baldin eta beharrezkoa bada, behar besteko denboraz aldatu ahalko baitira kontratuak. Gaur arte ez da posible izan; izan ere, txostenean esaten den bezala, ASIMEC enpresa publikoa sortze prozesuan izan da 2011ra arte, eta, hortaz, Azvaserekiko kontratua ezin izan da behar adina denboraz egokitu. 2011tik aitzina, ASIMEC zerbitzua errendimendu onenarekin emateko moduan egonen bide da.
Alorrak berriz ere eskertu nahi ditu Iruñeko Udalaren etxez etxeko laguntza zerbitzua hobetzeko gomendioak, zeinak, zuk ondo dakizunez, betetzen ari baikara.
Adeitasunez, 

Sin.: Fco. Javier Lorente Pérez

